
2 Pedr_(7)

2 Pedr 2: 4-10
4 Wnaeth Duw ddim hyd yn oed arbed yr angylion oedd yn euog o bechu yn ei erbyn. Anfonodd nhw i uffern, a'u rhwymo yn nhywyllwch dudew y byd tanddaearol i ddisgwyl cael eu cosbi. 5 Wnaeth e ddim arbed yr hen fyd chwaith. Anfonodd lifogydd y dilyw i foddi’r byd oedd yn llawn o bobl oedd yn tynnu’n groes iddo. Dim ond Noa a saith aelod o'i deulu gafodd eu harbed. Noa oedd yr unig un oedd yn galw ar bobl i fyw yn ufudd i Dduw. 6 Wedyn cafodd trefi Sodom a Gomorra eu llosgi'n ulw, a'u gwneud yn esiampl o beth sy'n mynd i ddigwydd i bobl annuwiol. 7 Ond cafodd Lot ei achub o Gomorra am ei fod e yn ddyn oedd yn gwneud beth oedd yn iawn. Roedd yn torri ei galon wrth weld ymddygiad diegwyddor a phenrhyddid llwyr pobl o’i gwmpas. 8 Roedd Lot yn ceisio gwneud beth oedd yn iawn yng ngolwg Duw. Roedd yn cael ei boeni'n enbyd gan y pethau ofnadwy roedd yn ei weld ac yn ei glywed o’i gwmpas. 9 Felly mae'r Arglwydd yn gwybod yn iawn sut i achub pobl dduwiol o ganol eu treialon. Ond mae'n cadw pobl ddrwg i'w cosbi pan ddaw dydd y farn. 
10 Mae Duw yn arbennig o llym wrth gosbi’r rhai hynny sy'n gwneud dim ond dilyn eu chwantau. Pobl sy'n gadael i'w natur bechadurus lygredig reoli eu bywydau, ac sy’n wfftio awdurdod yr Arglwydd. 
Bydd Duw yn cosbi pob un sy’n pregethu celwydd am Iesu Grist. Ond yma mae Pedr yn sôn am achlysuron pan oedd Duw wedi cosbi angylion a phobl oedd wedi ei wrthod a throi at ddrygioni. Mae’n glir bod Duw yn cosbi – ac yn cosbi’n gyfiawn. Dydy’r Beibl ddim yn dweud fod pawb yn mynd i’r nefoedd. 

Angel wedi gwrthryfela yn erbyn Duw ydy Satan (Eseia 14:12-15). Roedd balchder Satan wedi ei arwain i geisio cymryd lle Duw, i fod fel Duw, ond fe’i taflwyd allan o’r nefoedd. Yna mae hanes Noa i’w weld yn Genesis 6-9. Noa oedd yr unig un oedd yn gwrando ar Dduw mewn cyfnod pan oedd pobl y ddaear i gyd wedi troi cefn arno a gwneud fel y mynnon nhw. Yn llyfr Genesis hefyd mae hanes Lot (13,14,18,19). Falle ei bod yn syndod gweld enw Lot yn cael eu osod ochr yn ochr â Noa o ystyried ei hanes. Os darllenwn ni Genesis gwelwn fod Lot yn ddyn hunanol, ac eto cafodd ei achub gan Dduw rhag dinistr Sodom a Gomorra (Genesis 19:15-19). 
Cysur Pedr i’w ddarllenwyr oedd y ffaith fod Duw yn trin pobl yn unigol. Er mai un dyn oedd Noa ymysg llawer, roedd ganddo berthynas bersonol â Duw. Er mai un dyn oedd Lot yng nghanol drygioni Sodom a Gomorra, doedd Duw ddim wedi diystyru’r ffaith ei fod yn ‘torri ei galon wrth weld ymddygiad diegwyddor a phenrhyddid llwyr pobl o’i gwmpas.’  Gan fod darllenwyr cyntaf llythyr Pedr yn wynebu erledigaeth llym, roedd ei eiriau yn siŵr o fod yn gysur iddyn nhw,
Felly mae'r Arglwydd yn gwybod yn iawn sut i achub pobl dduwiol o ganol eu treialon.

Yn ei lythyr cyntaf roedd Pedr wedi pwysleisio y dylai’r Cristion ddioddef am wneud daioni nid drygioni. Beth bynnag oedd eu sefyllfaoedd roedden nhw i fod i drin pobl eraill yn barchus, ymostwng i’r awdurdodau (oni bai bod y llywodraeth yn gwneud neu’n gorchymyn pethau oedd yn groes i ewyllys Duw – Actau 5:29) a hefyd dangos cariad at ei gilydd ac at eraill. Nid lle Cristnogion ydy dial ac ymosod ar bobl sy’n eu cam-drin. Yn naturiol mae pobl eisiau dial ac ymateb yn amddiffynnol pan fyddan nhw’n cael eu bygwth, ond roedd galwad Pedr yn glir drwy ei lythyr cyntaf, fod disgwyl i Gristnogion ymddwyn yn wahanol i’r bobl o’u cwmpas. Ond, mae’n rhaid ei fod o’n gysur i wybod na chaiff pobl sy’n erlid Cristnogion lonydd am byth,

10 Mae Duw yn arbennig o llym wrth gosbi’r rhai hynny sy'n gwneud dim ond dilyn eu chwantau. Pobl sy'n gadael i'w natur bechadurus lygredig reoli eu bywydau, ac sy’n wfftio awdurdod yr Arglwydd.

